
ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА 

СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ 
А Ж Р И М И

2022 йил 17 февраль куни Тошкент шаҳар суди жиноят ишлари бўйича судлов ҳайъати апелляция инстанцияси, суд биносида, очиқ суд мажлисида,

Раислик қилувчи: судья М.Ахмедов,
Ҳайъат судьялари: Д.Дадаханова ва Т.Турсуновдан иборат таркибда, судья катта ёрдамчиси Ш.Косимовнинг котиблигида, тарафлардан Тошкент шаҳар прокуратурасининг бўлим прокурори Х.Парпиев, судланган Б.Б ва унинг ҳуқуқларини ҳимоя қилувчи адвокат Б.Файзиевнинг иштирокида, Б.Бга оид жиноят ишини судланган Б.Б томонидан келтирилган апелляция шикоятлари асосида 1-1004-2105/760-сонли жиноят ишини апелляция тартибида кўриб чиқиб, қуйидагиларни

А Н И Қ Л А Д И:

Жиноят ишлари бўйича Юнусобод туман судининг 2022 йил
5 январдаги ҳукмига кўра,

Б.Б.Б, 1981 йил 26 август куни Тошкент шаҳрида туғилган, миллати ўзбек, Ўзбекистон Республикаси фуқароси, оилали 2 нафар фарзанди бор, маълумоти ўрта-махсус, вақтинча ишсиз, муқаддам судланган:
1) жиноят ишлари бўйича Олмазор туман судининг 24.04.2009 йилдаги ҳукмига кўра, Ўзбекистон Республикаси ЖК 109-моддасининг 2-қисми, 
166-моддасининг 1-қисми, 169-моддаси 2-қисмининг 
“а” банди билан ЖКнинг 59-моддаси тартибида 2 йил муддатга озодликдан маҳрум қилиниб, жиноят ишлари бўйича Қарши шаҳар судининг 22.06.2010 йилдаги ажрими билан ЖКнинг 73-моддасига асосан жазонинг 
9 ой 19 кунидан муддатидан илгари шартли озод қилинган;
2) жиноят ишлари бўйича Шайхонтоҳур туман судининг 19.05.2011 йилдаги ҳукмига кўра, Ўзбекистон Республикаси ЖК 169-моддаси 3-қисмининг “а” банди билан ЖКнинг 57-моддаси қўлланилиб, ЖКнинг 
60-моддаси тартибида 3 йил 10 кунга озодликдан маҳрум қилинган, жиноят ишлари бўйича Конимех туман судининг 27.02.2013 йилдаги ажрими билан ЖКнинг 
74-моддасига асосан жазонинг 1 йил 3 ой 2 куни шу муддатга ахлоқ тузатиш ишлари жазосига алмаштирилган, жиноят ишлари бўйича Чилонзор туман судининг 07.02.2014 йилдаги ажрими билан ЖКнинг 46-моддасига асосан жазонинг ўталмаган 1 йил 3 ой 2 куни шу муддатга озодликдан маҳрум қилиш жазосига алмаштирилган;
3) жиноят ишлари бўйича Олмазор туман судининг 19.08.2020 йилдаги ҳукмига кўра, Ўзбекистон Республикаси ЖК 169-моддаси 3-қисмининг 
“а,в” бандлари билан 5 йил муддатга озодликдан маҳрум қилиш жазоси тайинланган, жиноят ишлари бўйича Оҳангарон шаҳар судининг 27.09.2021 йилдаги ажримига кўра ЖКнинг 74-моддасига асосан ўталмай қолган 3 йил 
3 ой 29 кун жазо муддати ҳар ойлик иш ҳақини 
10 фоизини давлат даромади ҳисобига ушлаб қолган ҳолда ахлоқ тузатиш ишлари жазосига алмаштирилган, жазони бир кунини ҳам ўтамаган, Тошкент шаҳри, Чилонзор тумани, Наққошли кўчаси, 25-уй, 35-хонадонда рўйхатда туриб, Тошкент шаҳри, Юнусобод тумани, Қози тарнов кўчаси, 9-уй, 128-хонадонда яшовчи, иш бўйича эҳтиёт чораси сифатида 01.11.2021 йилдан қамоқда сақланаётган, айблов хулосаси нусхасини ўз вақтида олган,
Ўзбекистон Республикаси ЖК 169-моддаси 3-қисмининг “а” банди, 
227-моддаси 2-қисмининг “а” бандида назарда тутилган жиноятларни содир қилганликда айбдор деб топилиб, Ўзбекистон Республикаси ЖКнинг 59-моддасига асосан 5 йил 1 ой муддатга озодликдан маҳрум қилиш жазоси тайинланган.
Ўзбекистон Республикаси ЖКнинг 60,61-моддалари тартибида жиноят ишлари бўйича Олмазор туман судининг 19.08.2020 йилдаги ҳукми билан тайинланган жазонинг ўталмай қолган қисмига қисман қўшиш йўли билан узил-кесил ўташ учун унга 5 йил 3 ой муддатга озодликдан маҳрум қилиш жазоси тайинланган.

Жазони қаттиқ тартибли колонияларда ўтаттирилиши белгиланган ва жазони ўташ муддати 2021 йил 1 ноябрь кунидан бошлаб ҳисобланган.
Б.Бдан жабрланувчи Ф.Ваккасов фойдасига 
910.000 (тўққиз юз ўн минг) сўм моддий зарар ундирилиши белгиланган. 

Суднинг ҳукмига кўра, Б.Б хавфли рецидивист бўла туриб, ўзганинг мол-мулкини яширин равишда қўлга киритиш мақсадида, 
2021 йил 29 октябрь куни тахминан соат 16:00 ларда, Юнусобод туманида жойлашган “Минор” масжидига гўёки номоз ўқиш ниқоби остида кириб, олдиндан ўзига таниш бўлмаган Ваккасов Фарҳод Юсуфхон ўғлига тегишли масжид девори ёнида турган нархи 700.000 сўм бўлган бир дона қора рангли эркаклар сумкачаси, унинг ичида бўлган Ф.Ваккасовга тегишли фуқаролик паспорти, хизмат гувоҳномаси, ҳайдовчилик гувоҳномаси ва талони, нархи 100.000 сўм бўлган бир дона телефон аппарати қувватлагич мосламаси, 100.000 сўм миқдоридаги нақд пулларни, нархи 5.000 сўм бўлган бир дона кўк рангли эркаклар дўпписи, нархи 
5.000 сўм бўлган бир дона эркаклар дастрўмолчаси ва яшаш уйининг бир дона калитини яширин равишда қўлга киритиб, ҳодиса жойидан номаълум томонга яширинган.

Дастлабки тергов даврида жабрланувчи Ф.Ваккасовга тегишли фуқаролик паспорти, ҳайдовчилик гувоҳномаси ва талони тегишли тартибда судланувчи Б.Бдан расмийлаштириб олинганлиги, хизмат гувоҳномаси эса қайтариб берилмаганлиги аниқланган. 

Судланган Б.Б апелляция шикоятида, унинг айбловидан ЖК 227-моддаси 2-қисмининг “а” бандини чиқаришни ва унинг оилавий шароити оғирлигини инобатга олиб, озодликдан маҳрум қилиш билан боғлиқ бўлмаган жазо тайинлашни сўраган.

Апелляция инстанцияси судья М.Ахмедовнинг маърузасини, прокурор Х.Парпиевнинг биринчи инстанция судининг ҳукмини ўзгаришсиз қолдириш ҳақидаги хулосасини, Б.Б ва унинг ҳимоячиси Б.Файзиевнинг апелляция шикоятини қувватлаб, енгиллик беришни сўраб берган фикрларини тинглаб, апелляция шикоятида келтирилган важларни жиноят иши ҳужжатлари асосида текшириб, қуйидагиларга кўра суд ҳукмини ўзгаришсиз қолдиришни лозим топади.

Биринчи инстанция суди ҳақиқий ҳолатни аниқлашда Ўзбекистон Республикаси ЖПКнинг 22 ва 26-моддалари талабларига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли хулосага келган.

Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.

Апелляция инстанция суди, судланган Б.Б биринчи инстанция судида айбига тўлиқ иқрорлик билдириб берган кўрсатувларидан ташқари, унинг жиноят содир этишдаги айби кузатув камераси хотирасидан олинган видеотасвирлар, нарсани олиш баённомаси, нарсани ашёвий далил деб эътироф этиш тўғрисидаги қарор, кўрсатувларни ҳодиса жойида текшириш баённомаси, юзлаштириш баённомаси ҳамда жиноят ишида тўпланган бошқа объектив далиллар билан тўлиқ ўз исботини топган деб ҳисоблайди.
Биринчи инстанция суди томонидан Б.Бнинг жиноий ҳаракатлари муҳокама қилиниб, унинг ўғрилик, яъни ўзганинг 
мол-мулкини яширин равишда хавфли рецидивист томонидан талон-торож қилишда ифодаланган ҳаракати Ўзбекистон Республикаси ЖК 
169-моддаси 3-қисмининг “а” банди ва паспорт, ҳарбий билет ёки бошқа муҳим шахсий ҳужжатларни эгаллаш, нобуд қилиш ёки уларни яширишда ифодаланган ҳаракати Ўзбекистон Республикаси ЖК 227-моддаси 
2-қисмининг “а” банди билан тўғри квалификация қилинган.

Биринчи инстанция суди Б.Бга жазо тайинлашда Ўзбекистон Республикаси ЖКнинг 7-моддасида белгиланган, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги тўғрисидаги қоидага, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қароридаги тушунтиришларга амал қилиб, Ўзбекистон Республикаси ЖКнинг 55, 56-моддалари талабларидан келиб чиқиб, унинг айбига тўлиқ иқрорлигини, қилмишидан пушаймонлигини, оилавий шароитини, етказилган зарар қопланмаганлигини, жазо ўташ даврида қасддан ғараз ниятда янги жиноят содир қилганлигини, содир этилган жиноятнинг хусусияти ва ижтимоий хавфлилик даражасини инобатга олиб, унга нисбатан айбли деб топилган модда санкциясида белгиланган озодликдан маҳрум қилиш жазоси тайинлаб, Ўзбекистон Республикаси ЖКнинг 60,61-моддалари тартибида илгариги ҳукм билан тайинланган жазонинг ўталмаган қисмини қисман қўшиш йўли билан узил-кесил озодликдан маҳрум қилиш жазосини тайинлаб, асосли хулосага келган.
Юқоридагиларга кўра, апелляция инстанция суди биринчи инстанция судининг ҳукмини ўзгартириш ёки бекор қилиш учун асослар мавжуд эмас деб ҳисоблаб, ҳукмни ўзгаришсиз қолдиришни лозим топади.

Ўзбекистон Республикаси ЖПКнинг 49713, 49717, 49725, 49726, 
49731-моддаларига риоя қилиб, апелляция инстанцияси судлов ҳайъати

А Ж Р И М    Қ И Л А Д И:

Жиноят ишлари бўйича Юнусобод туман судининг 2022 йил
5 январдаги Б.Б.Бга нисбатан чиқарилган ҳукми ўзгаришсиз, апелляция шикоятлари эса қаноатлантирилмасдан қолдирилсин.

Ажримдан норози тарафлар Ўзбекистон Республикаси ЖПКнинг 49736-моддасига асосан Ўзбекистон Республикаси Олий судига кассация тартибида шикоят беришга ёки протест билдиришга ҳақлидирлар.
Раислик қилувчи судья:

